
SUĠĠERIMENTI

Il-Kumitat għall-Agrikoltura u l-Iżvilupp Rurali jistieden lill-Kumitat għall-Iżvilupp 
Reġjonali, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

A. billi l-Artikolu 174 tat-Trattat dwar il-Funzjonament tal-Unjoni Ewropea jiddikjara li l-
Unjoni jrid ikollha l-għan li tnaqqas id-disparitajiet bejn il-livelli ta’ żvilupp tad-diversi 
reġjuni, u li tagħti attenzjoni partikolari liż-żoni rurali, li jiffaċċjaw l-isfidi urġenti tat-
tnaqqis demografiku u tat-tixjiħ, li jaffettwaw b’mod partikolari l-popolazzjonijiet 
agrikoli tal-UE, flimkien mal-abbandun rurali, in-nuqqas jew l-aċċess fqir għall-
infrastruttura u għas-servizzi pubbliċi u privati, inklużi b’mod partikolari l-
konnessjonijiet broadband b’veloċità għolja, l-infrastruttura diġitali, il-mobbiltà, il-kura 
tas-saħħa u s-servizzi soċjali, u l-edukazzjoni u t-taħriġ, kif ukoll introjti baxxi u inqas 
opportunitajiet ta’ impjieg u ż-żieda fl-ispejjeż biex titmexxa azjenda agrikola;

B. billi n-nisa għandhom rwol kruċjali fl-iżvilupp rurali u fin-nisġa soċjali taż-żoni rurali, 
filwaqt li jżommu u jtejbu l-għajxien rurali u jsaħħu l-komunitajiet rurali, u jridu jitqiesu 
bħala promoturi tal-iżvilupp sostenibbli; billi l-kontribut sinifikanti li n-nisa jagħtu 
għall-iżvilupp lokali u rurali mhuwiex rifless biżżejjed fil-parteċipazzjoni tagħhom fil-
proċessi tat-teħid ta’ deċiżjonijiet korrispondenti, peress li n-nisa fiż-żoni rurali spiss 
ikunu sottorappreżentati fil-korpi tat-teħid ta’ deċiżjonijiet;

C. billi l-effetti tal-pandemija tal-COVID-19, il-kriżi tal-enerġija u l-aggressjoni militari 
tar-Russja kontra l-Ukrajna kkontribwew biex jaggravaw diffikultajiet sinifikanti fil-
funzjonament tajjeb tal-katina agroalimentari kollha, li hija waħda mill-promoturi 
ewlenin tal-iżvilupp rurali; billi ż-żieda fil-prezzijiet tal-enerġija u l-inflazzjoni madwar 
l-Ewropa qed jolqtu ż-żoni rurali b’mod partikolarment qawwi, speċjalment ir-reġjuni bi 
speċifiċitajiet ġeografiċi u r-reġjuni ultraperiferiċi, fejn huwa l-aktar diffiċli li jintlaħqu 
l-objettivi tal-politika ta’ koeżjoni;

D. billi t-tranżizzjonijiet diġitali u ekoloġiċi, jekk jiġu implimentati b’mod ġust u ma jħallu 
lil ħadd barra, joffru opportunitajiet fit-tul għal żoni rurali aktar b’saħħithom, konnessi, 
reżiljenti, innovattivi u prosperi; billi infrastruttura diġitali aġġornata hija 
prekundizzjoni għal soluzzjonijiet tal-biedja diġitali u intelliġenti u għalhekk is-suċċess 
tat-tranżizzjoni ekoloġika, kif ukoll faċilitatur ewlieni ta’ intrapriżi żgħar u ta’ daqs 
medju (SMEs) kompetittivi fiż-żoni rurali; billi l-SMEs għandhom rwol partikolarment 
importanti fiż-żoni rurali bħala impjegaturi, bħala faċilitaturi tad-diversifikazzjoni tal-
introjtu tal-azjenda agrikola u bħala sponsors tal-ħajja soċjali u kulturali, u għalhekk 
jgħinu biex iż-żoni rurali jsiru aktar attraenti għaż-żgħażagħ; billi, madankollu, minkejja 
t-titjib reċenti fil-konnettività broadband b’veloċità għolja, 59% biss tal-unitajiet 
domestiċi fir-reġjuni rurali għandhom aċċess għall-broadband, meta mqabbla ma’ 87% 
tal-unitajiet domestiċi fl-UE;

E. billi l-Aġenda Territorjali tal-Unjoni Ewropea 2030 titlob li tissaħħaħ id-dimensjoni 
territorjali tal-politiki settorjali fil-livelli kollha ta’ governanza;

F. billi jidher li r-reġjuni u l-unitajiet amministrattivi fejn jiġi implimentat LEADER, 

maniġer obbligatorju tal-Grupp ta’ Azzjoni Lokali (GAL) jikkontribwixxi għat-titjib tal-
prestazzjoni u l-assorbiment tal-finanzjament u l-iżvilupp reġjonali; billi l-politika ta’ 
koeżjoni tagħti preferenza liż-żoni urbani; billi, barra minn hekk, ħafna investimenti 
f’żoni rurali li mhumiex direttament relatati mal-agrikoltura, bħall-kostruzzjoni ta’ toroq 
pubbliċi, l-investimenti fis-sistemi tad-drenaġġ, it-twaqqif ta’ negozji mhux agrikoli, 
eċċ., huma fil-biċċa l-kbira ffinanzjati mill-Fond Agrikolu Ewropew għall-Iżvilupp 
Rurali (FAEŻR) u mhux mill-Fond ta’ Koeżjoni;

G. billi ż-żoni rurali għandhom ikunu postijiet attraenti għan-negozju u jiżvolġu rwol 
ewlieni biex tkun żgurata s-sigurtà tal-ikel tal-UE; billi l-Viżjoni fit-tul għaż-Żoni 
Rurali tal-UE1 għandha l-għan li ttejjeb il-kwalità tal-ħajja rurali, li tikseb żvilupp 
territorjali bbilanċjat u li tistimula t-tkabbir ekonomiku fiż-żoni rurali; billi r-rwol u l-
importanza taż-żoni rurali spiss ma jiġux apprezzati biżżejjed, u ma jiġux ippremjati u 
ffinanzjati b’mod suffiċjenti;

H. billi d-diversità taż-żoni rurali tal-UE titlob reazzjonijiet u soluzzjonijiet imfassla fuq 
livell lokali li jikkorrispondu għall-ħtiġijiet u l-possibbiltajiet speċifiċi ta’ kull territorju, 
u l-istrateġiji għandhom jindirizzaw iż-żoni rurali skont il-karatteristiċi individwali 
tagħhom u fir-rigward tal-ambjent tagħhom, bl-użu, fost għodod oħra, tal-mekkaniżmu 
ta’ verifika rurali;

I. billi l-komunitajiet rurali huma esposti għal ħsara akbar mit-tibdil fil-klima, 
avvenimenti klimatiċi avversi aktar frekwenti bħal maltempati, għargħar u nixfiet, u l-
konsegwenzi tat-telf tal-bijodiversità, u jesperjenzaw spejjeż akbar assoċjati mat-
tranżizzjoni klimatika;

J. billi l-ġestjoni sostenibbli tal-biedja u tal-forestrija, li tinkludi s-sostenibbiltà ambjentali, 
ekonomika u soċjali, tipprovdi xogħol u għajxien deċenti, tipproteġi s-sistemi ekoloġiċi 
u l-bijodiversità, u ttejjeb ukoll ir-reżiljenza għall-klima u għar-riskju;

1. Ifakkar li l-azjendi agrikoli żgħar, ta’ daqs medju u tal-familja għandhom rwol speċjali 
fis-sistema agrikola tal-UE u huma essenzjali biex jiġu żgurati s-sigurtà tal-ikel u s-
servizzi tal-ekosistema għaċ-ċittadini Ewropej; jisħaq li l-azjendi agrikoli żgħar, ta’ 
daqs medju u tal-familja u l-SMEs għandhom impatt pożittiv fuq il-koeżjoni soċjali 
f’dawn iż-żoni, u jipprovdu opportunitajiet ta’ impjieg u jgħinu biex jinżammu l-
popolazzjonijiet lokali;

2. Jisħaq li introjtu u kwalità tal-ħajja ġusti u dinjitużi għaċ-ċittadini u l-familji tagħhom 
fiż-żoni rurali huma essenzjali biex jiġu żgurati l-progress soċjali u l-iżvilupp territorjali 
u lokali ta’ suċċess; jinsisti fuq il-ħtieġa li jiġu żgurati kundizzjonijiet tax-xogħol u tal-
għajxien deċenti u protezzjoni soċjali, b’mod partikolari għall-ħaddiema żgħażagħ tal-
azjendi agrikoli u għall-ħaddiema migranti fir-reġjuni tal-UE;

3. Jisħaq fuq l-importanza li tittejjeb il-koerenza tal-politiki u li tiġi implimentata verifika 
rurali tal-iżvilupp territorjali integrat futur tal-UE u inizjattivi rilevanti oħra biex jiġu 
vvalutati l-koerenza u l-komplementarjetà tal-politiki tal-UE u l-impatt potenzjali 
tagħhom fuq iż-żoni rurali, biex b’hekk, b’mod effettiv, tiġi evitata d-depopolazzjoni 

1 Il-komunikazzjoni tal-Kummissjoni tat-30 ta’ Ġunju 2021 bit-titolu “Viżjoni fit-tul għaż-żoni rurali tal-UE – 
Lejn żoni u komunitajiet rurali aktar b’saħħithom, konnessi, reżiljenti u prosperi sal-2040” (COM(2021)0345).

rurali u jiġi ffaċilitat it-tiġdid ġenerazzjonali, l-aċċess ugwali għal servizzi essenzjali ta’ 
kwalità għolja u l-ħolqien tal-impjiegi fiż-żoni rurali; jisħaq fuq l-importanza tal-
mekkaniżmu ta’ verifika rurali anke meta l-Istati Membri jivvalutaw l-impatti tal-
leġiżlazzjoni proposta fiż-żoni rurali; jissottolinja l-importanza li l-awtoritajiet lokali u 
reġjonali jkunu involuti fid-definizzjoni u fl-implimentazzjoni tal-mekkaniżmi ta’ 
verifika rurali, kif ukoll fil-governanza tagħhom kemm fil-livell Ewropew kif ukoll 
f’dak nazzjonali, biex tiġi miġġielda l-esklużjoni soċjali relatata mat-trasport u biex 
tittejjeb l-aċċessibbiltà territorjali taż-żoni kkonċernati sabiex jittejbu l-kooperazzjoni 
transfruntiera u rurali-urbana, l-aċċess għal internet broadband u għal servizzi adegwati, 
b’mod partikolari tas-saħħa u l-edukazzjoni, kif ukoll id-diversifikazzjoni tal-ekonomija 
rurali u r-rivitalizzazzjoni taż-żoni rurali, filwaqt li tiżdied l-attraenza ta’ dawn iż-żoni, 
kif ukoll jiġi żgurat futur sostenibbli għal dawn il-komunitajiet;

4. Jilqa’ l-proposta tal-Kumitat Ekonomiku u Soċjali Ewropew għall-promozzjoni ta’ 
Karta tad-drittijiet u r-responsabbiltajiet rurali/urbani madwar l-Ewropa kollha; huwa 
konvint ukoll li hemm bżonn ta’ aktar kooperazzjoni maż-żoni urbani biex jiġi żgurat li 
l-ebda żona jew ċittadin ma “jitħalla jibqa’ lura” fit-tranżizzjoni ġusta lejn Unjoni 
Ewropea newtrali għall-klima, sostenibbli u prospera, fil-ħidma għal impenn rurali u 
urban għal approċċ ġust u li juri l-valur miżjud tal-organizzazzjonijiet rurali u urbani li 
jaħdmu flimkien;

5. Jilqa’ l-aċċellerazzjoni tat-trasformazzjoni diġitali fis-settur agrikolu u fiż-żoni rurali; 
jiġbed l-attenzjoni fuq l-esklużjoni ta’ azjendi agrikoli żgħar u r-reġjuni ultraperiferiċi 
minn dawn l-iżviluppi, u jindika l-ħtieġa li jittieħdu miżuri biex jiġi żgurat li t-
trasformazzjoni diġitali wkoll tkun ta’ benefiċċju għal kulħadd; jinnota b’mod 
partikolari li teżisti l-ħtieġa li jiġu ġestiti r-riskji ta’ dipendenza u dejn eċċessiv għal 
bdiewa żgħar;

6. Jenfasizza li l-kisba tal-objettivi tal-politika ta’ koeżjoni fiż-żoni rurali għandha dejjem 
tinvolvi kompromess bejn l-objettivi ambjentali, ekonomiċi u soċjali, li huma vitali 
għall-benesseri tal-ġenerazzjonijiet preżenti u futuri;

7. Itenni l-ħtieġa ta’ integrazzjoni sħiħa tal-viżjoni fit-tul għaż-żoni rurali tal-UE fil-qafas 
finanzjarju multiannwali attwali u futur u l-Politika Agrikola Komuni (PAK), filwaqt li 
jiġi żgurat finanzjament adegwat, mingħajr preġudizzju għall-intestaturi tal-baġit għall-
PAK oħra, biex jiġi żgurat sostenn komplementari u koerenti għaż-żoni rurali fil-livelli 
kollha tal-iżvilupp territorjali; jissottolinja l-ħtieġa li tiġi żgurata kooperazzjoni akbar 
bejn l-awtoritajiet lokali, nazzjonali u Ewropej meta tiġi żviluppata u implimentata l-
politika agrikola b’tali mod li titqies id-diversità taż-żoni rurali tal-Ewropa, kif ukoll id-
disparitajiet bejn il-livelli tal-iżvilupp tagħhom;

8. Jappella għall-inklużjoni tal-objettivi tal-Aġenda Territorajli 2030 (TA2030) fl-
istrumenti leġiżlattivi u l-programmi operattivi tal-fondi tal-politika ta’ koeżjoni; jilqa’ 
l-azzjonijiet pilota tat-TA2030 li ġew żviluppati u jistieden lill-Istati Membri u lill-
Kummissjoni biex ikomplu jinvestu f’dawn l-azzjonijiet u jikkoordinawhom mal-
inizjattivi marbuta mal-politika ta’ koeżjoni u l-iżvilupp rurali;

9. Jissottolinja l-ħtieġa li jiġi żgurat żvilupp aktar ibbilanċjat tar-reġjuni tal-UE billi tkun 
żgurata distribuzzjoni aħjar tal-fondi tal-UE, inkluż l-appoġġ tal-PAK fi ħdan u bejn l-

Istati Membri; jenfasizza li huwa impossibbli li jinkiseb żvilupp territorjali sostenibbli u 
fit-tul jekk l-appoġġ jiġi allokat lil reġjuni differenti abbażi tad-data storika;

10. Jenfasizza r-rwol li għandha l-agrikoltura biex jinkisbu l-objettivi tal-Unjoni tas-sigurtà 
tal-ikel, it-tkabbir sostenibbli, l-inklużjoni soċjali u l-ġlieda kontra t-tibdil fil-klima, 
filwaqt li tgħin biex tiddiversifika l-produzzjoni agrikola, tippreserva l-bijodiversità u 
tiżviluppa ekonomiji lokali;

11. Jistieden lill-Kummissjoni tipprovdi lit-TA2030 bi strumenti ta’ implimentazzjoni 
diretti;

12. Jissottolinja l-potenzjal tal-metodu ta’ żvilupp lokali mmexxi mill-komunità (CLLD) 
LEADER2 biex il-komunitajiet rurali jiġu involuti fi gruppi ta’ azzjoni lokali għat-
tħejjija u l-implimentazzjoni ta’ strateġiji ta’ żvilupp lokali mmirati, biex jinżammu u 
jiġu restawrati l-ekonomiji rurali li huma ħajjin u li qed jirnexxu, u l-ħtieġa li jinżamm 
livell suffiċjenti ta’ finanzjament għal-LEADER; jistieden lill-Istati Membri jagħmlu 
użu sħiħ mill-kapaċitajiet tal-LEADER f’termini tal-iżvilupp ta’ soluzzjonijiet biex jiġu 
indirizzati l-isfidi ekonomiċi, soċjali u ta’ żvilupp fiż-żoni rurali madwar l-UE; jistieden 
lill-Istati Membri jappoġġjaw is-CLLD, inkluż il-LEADER, filwaqt li jħeġġu l-
parteċipazzjoni fil-GAL u jiżguraw l-awtonomija effettiva tagħhom f’termini ta’ 
kompożizzjoni u teħid ta’ deċiżjonijiet; iqis li l-iżvilupp ulterjuri tal-metodu ta’ żvilupp 
u l-għodod ta’ finanzjament tas-CLLD jikkontribwixxu għal strateġiji integrati aktar 
b’saħħithom u żvilupp territorjali aktar sostenibbli u reżiljenti; jisħaq, f’dan ir-rigward, 
fuq il-ħtieġa ta’ allokazzjoni sinifikanti ta’ assistenza lis-CLLD fl-ambitu tal-fondi 
rilevanti kollha fil-livell tal-UE, simili għal dik tal-FAEŻR;

13. Jistieden lill-Kummissjoni tuża r-riżultati tar-rapport ta’ evalwazzjoni tal-2024 għall-
perjodu ta’ programmazzjoni 2014–2020, kif ukoll ir-riżultati u l-esperjenzi tal-
implimentazzjoni tal-LEADER FAEŻR, biex tappoġġja programmi għall-perjodu 2021–
2027; jistieden lill-Kummissjoni, meta tħejji għall-perjodu ta’ programmazzjoni l-ġdid, 
biex tikkunsidra l-possibbiltà li tipprovdi miżuri ta’ finanzjament fil-programm 
LEADER li jinkoraġġixxu t-tiġdid tal-ġenerazzjonijiet fiż-żoni rurali;

14. Jisħaq madankollu li l-Kummissjoni għandha tevalwa kontinwament l-ispejjeż u l-
benefiċċji tal-LEADER sabiex tiżgura li r-riskju assoċjat mal-użu ħażin potenzjali tal-
fondi distribwiti jitnaqqas kemm jista’ jkun, filwaqt li tiżgura li l-programm jiffaċilita 
b’mod effettiv l-involviment lokali u li r-rekwiżiti amministrattivi jridu jaqblu mad-daqs 
u mal-istruttura tal-komunità lokali biex jiġi żgurat li ma joħolqux ostakli li jistgħu jiġu 
evitati għal inizjattivi ġodda;

15. Jistieden lill-Kummissjoni ttejjeb il-kooperazzjoni mill-qrib u l-użu integrat bejn l-
istrumenti ta’ finanzjament tal-UE bħall-Fondi ta’ Koeżjoni, il-FAEŻR, il-PAK u l-
istrument għall-irkupru Next Generation EU, kif ukoll mal-istrumenti nazzjonali, sabiex 
jitwettqu strateġiji ta’ żvilupp lokali u jiġu massimizzati l-impatt u l-effiċjenza tal-
investimenti fl-iżvilupp rurali; jiġbed l-attenzjoni għall-importanza li jiġi ffaċilitat u 
promoss l-użu ta’ approċċi b’diversi fondi biex tiġi appoġġjata l-implimentazzjoni ta’ 
proġetti integrati għal żvilupp rurali inklużiv u sostenibbli;

2 https://ec.europa.eu/enrd/leader-clld/leader-toolkit/leaderclld-explained_en.html.

16. Jistieden lill-Istati Membri jagħmlu użu effettiv mid-diversi opportunitajiet ta’ 
finanzjament, bil-għan ukoll li jtejbu l-prospetti tal-SMEs, minħabba r-rwol ewlieni 
tagħhom fil-ġenerazzjoni tal-impjiegi fiż-żoni rurali, u jistieden lill-Kummissjoni 
tissorvelja u tivvaluta jekk l-appoġġ tagħha huwiex jilħaq iż-żoni rurali u jekk huwiex 
ta’ benefiċċju għall-komunitajiet tagħhom; jappella għall-iżvilupp ta’ sħubijiet fl-
attivitajiet ekonomiċi kollha fiż-żoni rurali, bejn in-negozji tas-setturi kollha, l-
awtoritajiet lokali, ir-riċerkaturi u s-servizzi bbażati fuq l-innovazzjoni, il-kondiviżjoni 
tal-għarfien u l-kooperazzjoni;

17. Jinnota li l-instabbiltà fis-swieq agrikoli fl-UE u madwar id-dinja kkawżata mill-
aggressjoni tar-Russja fl-Ukrajna hija sfida partikolari għall-politika ta’ koeżjoni u għas-
solidarjetà Ewropea, peress li qed tiddestabbilizza s-settur tal-biedja u żżid ir-riskju ta’ 
staġnar ekonomiku mifrux, li se jkompli jaggrava d-disparitajiet attwali fil-ġid bejn id-
diversi pajjiżi u reġjuni tal-UE;

18. Jenfasizza r-rwol tas-servizzi elettroniċi, is-soluzzjonijiet tas-servizzi mobbli, is-
sħubijiet privati-pubbliċi, l-intrapriżi soċjali, l-industriji kulturali u kreattivi, l-
aċċessibbiltà tal-edukazzjoni u l-kura tas-saħħa; kif ukoll kooperattivi, biex jgħinu 
jipprovdu s-servizzi meħtieġa għaż-żoni rurali u jaġixxu bħala fattur ewlieni għall-
iżvilupp soċjoekonomiku rurali;

19. Jiġbed l-attenzjoni għall-ħtieġa li jitqies ukoll l-iżvilupp ta’ setturi ekonomiċi oħra, 
bħall-agrituriżmu u t-turiżmu kulturali, fir-reġjuni rurali fl-Ewropa, sabiex iż-żoni rurali 
jingħataw ħajja ġdida;

20. Jappella għat-titjib ta’ servizzi u infrastruttura tat-trasport pubbliku affordabbli bħall-
ferroviji, it-toroq u l-istazzjonijiet tal-iċċarġjar u tar-riforniment f’żoni rurali biex jiġu 
appoġġjati soluzzjonijiet ta’ elettromobbiltà biex jiġi miġġieled id-distakk diġitali u tat-
trasport bejn iż-żoni urbani u dawk rurali; jenfasizza li huwa għalhekk essenzjali li jiġi 
allokat il-finanzjament meħtieġ għall-iżvilupp u ż-żamma tal-links tat-trasport, għaliex 
dan jista’ jħeġġeġ lill-ġenerazzjoni akbar fl-età biex tibqa’ fl-agrikoltura għal aktar 
żmien u jattira liż-żgħażagħ minn ċentri reġjonali biex jaħdmu fiż-żoni rurali;

21. Jiġbed l-attenzjoni għall-kunflitt ta’ interess kontinwu f’xi żoni rurali u suburbani bejn 
il-finanzjament tal-politika ta’ koeżjoni u l-objettivi tal-politika agrikola, u jistieden lill-
Kummissjoni tagħmel distinzjoni xierqa, f’konformità mat-Trattat, bejn il-finanzjament 
għaż-żoni rurali taħt il-PAK u dak taħt il-politika ta’ koeżjoni, filwaqt li tqis l-objettivi 
ta’ kull waħda minn dawn il-politiki kif stabbiliti fl-Artikoli 39 u 174 tat-Trattat;

22. Jappella għat-titjib tal-livell tal-ħiliet diġitali u d-disponibbiltà u l-affordabbiltà ta’ 
infrastruttura diġitali adegwata, u l-kapaċitajiet biex it-teknoloġiji diġitali, bħall-
pjattaformi ta’ servizzi diġitali, jintużaw b’mod effettiv fiż-żoni rurali;

23. Jisħaq li n-nisa fiż-żoni rurali jistgħu jkunu aġenti tal-bidla fil-mixja lejn l-objettivi tat-
TA2030, u jikkontribwixxu għal Ewropa ġusta u ekoloġika li toffri prospetti futuri, li 
tipproteġi l-għajxien komuni u li ssawwar it-tranżizzjoni tas-soċjetà lejn agrikoltura 
sostenibbli; jirrimarka l-importanza li jinħoloq ambjent favorevoli għall-imprendituri 
nisa fiż-żoni rurali, inklużi aspetti legali u ta’ politika, biex jiġi żgurat aċċess aħjar 
għall-informazzjoni, l-għarfien u l-ħiliet, kif ukoll biex jiġi ffaċilitat l-aċċess għar-
riżorsi finanzjarji u b’hekk jinħolqu aktar impjiegi fiż-żoni rurali; jistieden lill-

Kummissjoni u lill-Istati Membri jieħdu azzjoni biex jiżviluppaw u jimplimentaw 
miżuri għall-ġlieda kontra d-disparità bejn il-ġeneri; ifakkar li fil-Qafas tal-Politika ta’ 
Koeżjoni 2021–2027, l-ugwaljanza bejn il-ġeneri u perspettiva tal-ġeneru jridu jiġu 
inklużi u promossi tul l-istadji kollha tal-proċess għat-tħejjija, l-implimentazzjoni, il-
monitoraġġ u l-evalwazzjoni tal-programmi ta’ koeżjoni;

24. Huwa konvint li n-nuqqas kontinwu ta’ allinjament intern u estern fir-rigward tal-
pagamenti diretti tal-PAK qed idgħajjef l-objettivi fit-tul tal-politika ta’ koeżjoni, 
speċjalment fl-ifqar żoni u f’dawk l-anqas żviluppati;

25. Itenni l-ħtieġa li tissaħħaħ b’mod urġenti l-politika tal-UE dwar il-mitigazzjoni u l-
adattament għat-tibdil fil-klima, anke fid-dawl tax-xejriet dejjem aktar spissi ta’ 
avvenimenti estremi tat-temp f’dawn l-aħħar snin u xhur fl-UE; jenfasizza, f’dan il-
kuntest, il-ħtieġa li jiżdied il-livell ta’ ambizzjoni u l-kwantità tal-proġetti pilota attwali 
u futuri fi ħdan l-objettiv “Ewropa Aktar Ekoloġika” u l-ewwel prijorità tiegħu 
“Ambjent aktar san”;

26. Jappella għal sforz akbar biex ir-residenti rurali jkunu jistgħu jieħdu sehem attiv fil-
proċessi ta’ politika u ta’ teħid ta’ deċiżjonijiet, bl-involviment ta’ firxa wiesgħa ta’ 
partijiet ikkonċernati fil-livelli kollha ta’ governanza sabiex jiġu żviluppati 
soluzzjonijiet ta’ politika u investimenti mfassla apposta, ibbażati fuq il-post u integrati;

27. Jinnota li aktar u aktar nies qed jagħżlu li jgħixu fl-ibliet u jaħdmu f’żoni rurali; 
jistieden lill-Kummissjoni tfassal programmi li jieħdu inkunsiderazzjoni t-territorji 
kollha, inklużi ż-żoni metropolitani, urbani u funzjonali; iħeġġeġ lill-Kummissjoni 
tfassal il-LEADER b’tali mod li jkun jista’ jintuża minn bliet żgħar;

28. Jenfasizza r-rwol ekonomiku essenzjali li għandhom l-agrikoltura, il-forestrija u s-sajd; 
jappella għall-iżvilupp ulterjuri tal-ktajjen tal-provvista qosra, l-iskemi tal-kwalità, l-
organizzazzjonijiet u l-kooperattivi tal-produtturi li jikkontribwixxu biex tiżdied is-
sostenibbiltà tal-produzzjoni tal-ikel Ewropea;

29. Jenfasizza li t-tiġdid ġenerazzjonali huwa kruċjali għas-sostenibbiltà soċjali, ekonomika 
u ambjentali taż-żoni rurali u l-awtonomija alimentari tal-UE u l-futur tal-agrikoltura, u 
għalhekk irid jibqa’ prijorità għolja fil-pjanijiet u l-istrateġiji tal-iżvilupp territorjali; 
jisħaq fuq il-bżonn li jitqiesu l-ħtiġijiet tal-azjendi agrikoli żgħar u ta’ daqs medju, u li 
ssir enfasi biex jiġu attirati bdiewa żgħażagħ b’mod partikolari, jiġi evitat l-abbandun 
tal-art u ffaċilitat l-aċċess għall-art u l-aċċess għall-kreditu;

30. Jisħaq fuq is-sinifikat tal-prinċipji ċirkolari u tal-bijoekonomija, kif ukoll fuq l-
applikazzjoni tagħhom fi ħdan is-settur agrikolu, fil-kontribut għat-twettiq tal-objettivi 
stabbiliti fil-Patt Ekoloġiku Ewropew; iħeġġeġ it-tisħiħ tal-fehim u l-implimentazzjoni 
tal-prinċipji ċirkolari u tal-bijoekonomija fi ħdan is-sistema Ewropea tal-agrikoltura u 
tal-ikel.

ANNESS: ENTITAJIET JEW PERSUNI
LI MINGĦANDHOM IR-RAPPORTEUR GĦAL OPINJONI RĊIEVA KONTRIBUT

Ir-rapporteur, Asim Ademov, fil-kapaċità tiegħu bħala rapporteur jiddikjara taħt ir-
responsabbiltà esklużiva tiegħu li ma rċieva l-ebda kontribut minn xi entità jew persuna li trid 
titniżżel f’dan l-Anness skont l-Artikolu 8 tal-Anness I tar-Regoli ta’ Proċedura.

